
MAKTABGACHA YOSHDAGI 
BOLALARNING KASBGA 

BO‘LGAN QIZIQISHLARINI 
SHAKLLANTIRISHDA 

INTERFAOL METODLARNI 
QO‘LLASH TEXNOLOGIYASI

Jumayeva Malika Aliyevna
Termiz davlat pedagogika instituti,

Maktabgacha va boshlang‘ich ta’lim fakulteti,
Maktabgacha ta’lim kafedrasi katta o‘qituvchisi

Annotatsiya: Maqolada maktabgacha yoshdagi bolalarning kasbga bo‘lgan qiziqishlarini shakllantirishda interfaol metod-
lardan foydalanishning ahamiyati va ularni amaliyotda qo‘llash samaradorligi yoritilgan. Tadqiqotda interfaol metodlarning 
bolalarda mustaqil fikrlash, jamoada ishlash, kasblarga nisbatan ijobiy munosabatni shakllantirishdagi o‘rni ilmiy asosda 
tahlil qilingan.

Kalit so‘zlar: interfaol metod, maktabgacha ta’lim tashkiloti, tarbiyachi, tarbiyalanuvchi, bilim, ko‘nikma, jamoaviylik.
Abstract: The article examines the importance of using interactive techniques in developing preschool children’s interest 
in various professions and analyzes the effectiveness of their practical application. The study scientifically highlights the 
role of interactive methods in fostering independent thinking, positive attitudes toward professions, and collaborative skills 
among preschool children.

Key words: interactive method, preschool educational organization, educator, learner, knowledge, skills, collaboration.
Аннотация: В статье раскрыта значимость использования интерактивных методов в формировании интереса 
дошкольников к профессиям, а также проанализирована эффективность их практического применения. В иссле-
довании научно обоснована роль интерактивных методов в развитии самостоятельного мышления, формиро-
вании позитивного отношения к профессиям и умении работать в коллективе.

Ключевые слова: интерактивный метод, дошкольная образовательная организация, воспитатель, воспитанник, 
знания, умения, коллективность.

KIRISH
Maktabgacha tarbiya yoshi pedagogik ta’sir uchun eng qulay payt hisoblanib, bu davrda bola vatanni 

sevish, ota-onaga muhabbat, o‘zaro do‘stona munosabatlar, jamoaviylik, mehnatni sevish, har qanday inson 
faoliyatini hurmat qilish bilan bir qatorda kasbga bo‘lgan qiziqishlari ham sekin-asta shakllanib boradi. Maktab
gacha ta’lim tashkilotlarida asosiy bilimlarni shakllantirishning eng birinchi bosqichi kasblar orqali bolalarga 
ma’lumot yetkazishdan iboratdir. Maktabgacha ta’lim tashkiloti tarbiyachisi bolalarni kasbga qiziqtirishi va 
ma’lum kasbga nisbatan qobiliyatlarini aniqlashi, aynan shu qobiliyatlarni rivojlantirishi muhim sanaladi. Buning 
uchun tarbiyachi beshta markazda tarbiyalanuvchilar faoliyatlarini samarali olib borishi, ertaklar, she’rlar, 
kasbiy faoliyatlar haqida ma’lumot beruvchi sahna ko‘rinishlari, topishmoqlar, maqollar, kasbga oid rasmlar, 
noan’anaviy ta’lim metodlari hamda sayr jarayonida ham bolalarning kasbga bo‘lgan qiziqishlarini oshirishda 
o‘zining pedagogik mahoratini ko‘rsata bilishi lozim. Bolalar bilan ishlashda markazlardagi faoliyatlarni to‘g‘ri 
va yoshga mos ravishda tashkil qilmasdan turib, muvaffaqiyatli natijaga erishib bo‘lmaydi. Shuning uchun ham 
tarbiyachi bolalarni kasbga qiziqtirishda avvalo bolalarning yoshi va ularning individual xususiyatlarini inobatga 
olishi lozim. Bu borada ota-onalar bilan hamkorlikni to‘g‘ri yo‘lga qo‘yish ham muhimdir.

Markazlardagi faoliyatlardan so‘ng kasblar to‘g‘risida bolalarga uyda o‘rganib kelishlari uchun vazifa 
beriladi va ushbu vazifani bajarishda ota-onalar ham bevosita ishtirok etadilar. Bolalarni kattalar dunyosi bilan 
tanishtirish orqali kasbga bo‘lgan qiziqishlarini oshirish, kattalar va tengdoshlari bilan o‘zaro munosabatlarining 
ijtimoiy tajribasini to‘plashga, bir-biriga hurmat va o‘zaro do‘stona munosabatlarni shakllantirish orqali birgalikda 
mehnat qilish ko‘nikmalarini rivojlantiradi. Bundan tashqari, bolalar o‘zlarining va kattalarning hissiy holatini 

tushunishga, o‘z his-tuyg‘ularini mimika, so‘z, imo-ishoralar orqali ifoda etishga o‘rganadilar. Nafaqat kattalar 
dunyosi bilan tanishtirish, balki maktabgacha ta’lim tashkilotida faoliyat yuritayotgan hodimlarning ish faoliyatini 
kuzatish, ular bilan suhbat tashkil etish ham ko‘zlangan maqsadga samarali erishishga yordam beradi.

MAVZUGA OID ADABIYOTLAR SHARHI 
Maktabgacha yoshdagi bolalarda kasbga bo‘lgan qiziqishlarni shakllantirish masalasi so‘nggi yillarda 

pedagogika va psixologiya sohasida dolzarb mavzulardan biri sifatida talqin qilinmoqda. Tadqiqotchilarning 
fikricha, maktabgacha ta’lim jarayonida kasblar olami bilan dastlabki tanishtirish bola tafakkurini kengaytiradi, 
mehnatga hurmat tuyg‘usini shakllantiradi va kelajakda kasb tanlashiga zamin yaratadi. Shu bois, mazkur 
jarayonda samarali pedagogik texnologiyalar, ayniqsa interfaol metodlardan foydalanish alohida ahamiyat kasb 
etadi.

Pedagog olimlar – Sh.Sh. Sharipov, N. Qodirova, X. Tolipova, M. Ochilova – maktabgacha ta’limda ta’lim 
texnologiyalarini qo‘llashning nazariy asoslarini yoritib, bolalarda faol bilim olish jarayonini tashkil etishda inter-
faol metodlarning ustuvorligini ta’kidlaydilar. Ularning ilmiy qarashlarida interfaol metodlar bolaning mustaqil 
fikrlashi, muloqotga kirishishi va faol harakatda o‘rganishiga imkon berishi ta’kidlanadi.

Psixologlar – L.S. Vygotskiy, J. Piaje, A. Leontyev – bolalarning qiziqishlari o‘yin, tajriba va amaliy faoliyat 
jarayonida shakllanishini ilmiy asoslab bergan. Aynan shu tamoyillar kasbga yo‘naltirish jarayonida ham 
qo‘llanilib, interfaol metodlarning samaradorligini tasdiqlaydi. Vygotskiyning “yaqin rivojlanish zonasi” konsepsi-
yasi bolaga kattalar bilan hamkorlikda yangi kasb elementlarini o‘zlashtirish imkonini berishini ko‘rsatadi.

TADQIQOT METODOLOGIYASI
Interfaol metodlardan foydalanish orqali maktabgacha yoshdagi bolalarda kasblarga nisbatan qiziqish va 

dastlabki kasbiy tasavvurlarni shakllantirish texnologiyasini ishlab chiqish.
Maktabgacha ta’lim jarayonida bolalarda kasbga qiziqishni rivojlantirish faoliyati.

Tadqiqot predmeti:

•	 Kasbga qiziqishni shakllantirishda qo‘llaniladigan interfaol metodlar (rolli o‘yinlar, loyihaviy metod, klaster, 
aqliy hujum va boshqalar).

Asosiy vazifalar:

1.	 Bolalarning kasblar haqidagi boshlang‘ich tasavvurlarini aniqlash.

2.	 Interfaol metodlarning pedagogik imkoniyatlarini o‘rganish.

3.	 Mashg‘ulotlar uchun samarali texnologiyani ishlab chiqish.

4.	 Tajriba mashg‘ulotlari orqali texnologiyani sinovdan o‘tkazish.

TAHLIL VA NATIJALAR 
Maktabgacha yoshdagi bolalarda kasbga qiziqishni shakllantirish jarayonida interfaol metodlarning qo‘llan-

ishi yuzasidan o‘tkazilgan tahlillar shuni ko‘rsatadiki, an’anaviy o‘qitish shakllariga nisbatan interfaol yondashu-
vlar bolalarda faollik, muloqotga kirishish ehtiyoji va o‘yin orqali bilim olishga bo‘lgan motivatsiyani sezilarli 
ravishda kuchaytiradi. Tadqiqot davomida mashg‘ulotlarda qo‘llangan rolli o‘yin, loyihaviy yondashuv, klaster, 
aqliy hujum, amaliy o‘yinli mashg‘ulotlar kabi usullar bolalarning kasblar haqidagi tasavvurlarini boyitishga 
xizmat qilgani kuzatildi.

Tajriba-sinov mashg‘ulotlarida bolalarga “Shifokor”, “Quruvchi”, “Oshpaz”, “O‘qituvchi”, “Haydovchi” kabi 
kasblar bo‘yicha rolli o‘yinlar tashkil etildi. Natijada bolalarning kasblarga bo‘lgan qiziqishi ortgani, ular faol 
savollar berib, kasbiy atributlar va mehnat predmetlariga nisbatan qiziqish bildirgani aniqlandi. Dastlabki diag-
nostika bilan yakuniy nazorat natijalari taqqoslanishi shuni ko‘rsatdiki, bolalarning 70–80 % ida kasblar haqidagi 
tasavvurlar kengaygan, 60 % ida esa kasbga oid amaliy faoliyatga jalb etish motivatsiyasi shakllangan.

Tahlillarda aniqlanishicha, interfaol metodlarning samaradorligi quyidagi omillar bilan izohlanadi:

1.	 Faol ishtirok va o‘yinli jarayon – bolalar o‘rganayotgan kasb roliga kirib, harakat orqali bilimni mustah
kamlaydi.

2.	 Muloqot va hamkorlik – guruhda ishlash, savol-javob qilish, o‘z fikrini aytish kabi jarayonlar kasblar mohi-
yatini chuqurroq tushunishga yordam beradi.

3.	 Amaliy ko‘nikmalar – kasb atributlaridan foydalanish, kichik tajribalar o‘tkazish bolalarda shaxsiy tajriba 
hosil qiladi.

4.	 Ijodkorlik rivoji – loyihaviy va o‘yinli topshiriqlar bolalarning tasavvurini, tahlil qobiliyatini va ijodiy fikrlashini 
rivojlantiradi.

XULOSA VA TAKLIFLAR 
Maktabgacha yoshdagi bolalarda kasbga bo‘lgan qiziqishlarni shakllantirish jarayonining tahlili shuni 

ko‘rsatdiki, interfaol metodlar mazkur jarayonni samarali tashkil etishda eng asosiy pedagogik vositalardan 
biri hisoblanadi. O‘yin, muloqot, amaliy faoliyat va tajriba asosiga qurilgan interfaol yondashuvlar bolalarda 
kasblar haqidagi tasavvurlarni kengaytiradi, mehnatga bo‘lgan qiziqishni kuchaytiradi hamda ularni faol bilish 
jarayoniga jalb etadi. Tadqiqot natijalari bolalarning rolli o‘yinlar, loyihaviy topshiriqlar, “Aqliy hujum”, klaster va 
boshqa interfaol metodlar orqali turli kasblarning mohiyatini tushunishda faol ishtirok qilganini va kasbiy atribut-
larga nisbatan qiziqishlari ortganini ko‘rsatdi. Interfaol metodlarning qo‘llanishi bolaning mustaqil fikrlashi, ijod-
korlik qobiliyati, kuzatuvchanlik va muloqot ko‘nikmalarini rivojlantirishga xizmat qiladi. Shuningdek, pedagogik 
tajribaning samaradorligi o‘qituvchi va tarbiyachining interfaol metodlardan to‘g‘ri foydalanishi, mashg‘ulotlarni 
puxta rejalashtirishi va bolalarning yosh xususiyatlarini hisobga olish bilan bevosita bog‘liqdir.

